
1  1 Nakaeya Poloꞌna Anumaya Kotiꞌa akaiꞌa aipa akesafati afino 
nakaeya Yisasi Kalaisi ke neꞌafukeno aliꞌyaꞌale hunateꞌnikeꞌna Efesasi 

kumate maiꞌnaya Anumaya Koti fate akufa vayaꞌmokitapa Yisasi Kalaisiꞌa 
faliteno hulateꞌnea yafe afitapa lapaipafi maleꞌnetapa efi efi hutapa 
Anumayamo aliꞌya alike alike nehaya vayaꞌmokitapaleka mani avo kaꞌna 
lapamoe. 2  Anumaya Koti Afotimoꞌae Anumayatimoꞌa Yisasi Kalaisiꞌae 
aliꞌana kayone hu yaꞌae lapaipamoꞌa falu lahapaisea yaꞌae lapamisaꞌae.

Kalaisiꞌa aliꞌnea aliꞌyateti Anumaya Kotiꞌa miꞌko kanale manu nelame.
3  Lakaeya Kalaisiꞌae aita kamaꞌnonakeno Anumaya Kotiꞌa 

koꞌkuꞌnapakati miꞌko kanale manuꞌae laya hisea veꞌka akaiꞌa Fate Akufa 
Avamuꞌae lamiketa lusiya huta Anumayati Yisasi Kalaisi Afoꞌamoꞌa 
Anumaya Koti aki alita asaka hisune. 4 Anumaya Kotiꞌa ma mopa alo 
ohuꞌneno lakaeya Kalaisiꞌae aita kamata akaeya aulakale haoꞌotake yati 
oꞌmaleno fate akufa anakaꞌa maiꞌneta miꞌko vayaꞌai apaulakale mako 
haoꞌotake kava ohuꞌnona vaya maisuna yafe lakaeyafe haꞌye hikeno 
hapali maleꞌne. 5 Lakaeyafe hau ayamopafati nehaiya yafe Yisasi Kalaisiꞌa 
haoꞌotake yatimo anonaꞌa alino faliꞌnea yafe akaiꞌa mafaꞌne alilateꞌne. 
Anumaya Kotiꞌa akaiꞌa aipa akesafati lakaeya hapali maleteno ani kavana 
hulateꞌne. 6  Hulateteno akaiꞌa hau ayamopafati nehaiya mafaꞌneꞌamoꞌae 
aita kamaꞌnona yafe Yisasiꞌa faliꞌnea yateti lusiya huno alino kanale 
hulateꞌniketa lusiya huta amuse nehuta fate akufa hale loꞌkiyaꞌa haneꞌnea 
Veꞌkamo aki alita asaka hisune.

7-8  Anumaya Kotiꞌa kanale aku akesa afiteno alino kanale hulateꞌnea 
yana lusiya huno havaiteꞌnikeno alino helafino lamiteno haoꞌotake 
yatimoꞌa aino kakilateꞌnea yapati lakaeya lavayu hisea miya atalesea yafe 
haoꞌotake kava nehuna anonaꞌa alisea yafe Yisasiꞌa faliteno akaiꞌa kolaꞌa 
atalekeno elineꞌne. Elineꞌnikeno lakaeya haoꞌotake kava huꞌnona yana 

Efesasi
Poloꞌa Lomu kumate nofi nopi maiꞌneno Efesasi kumate maiꞌneꞌa Yisasi ke 
afiꞌa apaipafi maleꞌnaya vayaꞌaite mani avo kano apamiꞌne. Yisasiꞌa ako 
faliꞌneapati hetino koꞌkuꞌnapi haitekeno Poloꞌa 30ꞌa kafu akeva maiꞌneno 
Efesasi ke kamaleꞌne.

ano kalopataleꞌne. 9 Ano kalopataleteno amuse nehuno akaiꞌa haisea kava 
afisuna yafe hokoteno falaꞌkiꞌnea ke laveliꞌne. Ani ke inake huno huꞌne 
Anumaya Kotiꞌa aꞌkeꞌainaka inake huꞌne “Kalaisina hutesukeno lavino 
vaya apaꞌku apame alino katike.” huꞌne. 10 Anumaya Koti aipa akesamoꞌa 
ina kava huꞌne “Nakaeya maleꞌnoa kanaꞌnimoꞌa miꞌko koꞌkuꞌnapi yaꞌae 
mopale yaꞌae aliꞌna atalu humaletesukeno Kalaisiꞌa kava veꞌkaꞌapi maike.” 
huno huꞌne.

11 Anumaya Kotiꞌa “Mako kava hukoe.” huno akesa afiꞌnea yana 
miꞌko fole neꞌaiye. Akaiꞌa aipa akesamoꞌa hea kava aꞌkame maleteno 
lakaeya Kalaisiꞌae aita kamata akaeya vaya maisuna yafe lakaeya hapali 
maleꞌneane. 12  Hokoteta lakaeya hae afina Kalaisiꞌa hulateꞌnea yafe afita 
laipafi maleta lameꞌatiti huta maiꞌnona vayaꞌmokita kanale huta uteta 
nehuna auꞌavateti fate akufa hale loꞌkiyaꞌa haneꞌnea Veꞌkamo aki alita 
asaka hiketao. Aki alita asaka hisuna yafe lakaeya hapali maleꞌneane.

13  Lapaꞌkaeyaꞌae lamake keꞌa Yisasiꞌa lapaꞌku lapame alino katisea ke 
afitapa lapaipafi maletapa lapaꞌkuꞌa amitakeno “Nakaeya vaya maiꞌnae.” 
huno hulapatesea yafe Anumaya Kotiꞌa akaiꞌa Fate Akufa Avamuꞌamona 
“Lapamikoe.” huno huꞌnea Veꞌka lapaipafi ako lapamiꞌne. 14 Anumaya 
Kotiꞌa “Henakaꞌa mako ya lapamikoe.” huno huꞌnea ke “Lamike.” huta 
afisuna yafe avame yamaꞌa Fate Akufa Avamuꞌamona lamiꞌneanakeno 
lakaeya miꞌko laku lame alino katisea yafe akeva maiꞌnone. Ani yafe 
lusiya huta fate akufa hale loꞌkiyaꞌa haneꞌnea Anumaya Koti aki hanale 
alita asaka hisune.

Poloꞌa Efesasi vaya hapaꞌmaesea yafe Anumayamoteka afineꞌkea ke.
15-16  Ani yafe nakaeya lapaꞌkaeyafena afoana Anumayati Yisasiꞌa 

faliteno hulateꞌnea yafe afitapa lapaipafi maleꞌnetapa miꞌko Yisasife afiꞌa 
apaipafi maleꞌnaya vayaꞌaina kanaleꞌya hutapa lapaipa apamiꞌnaya yafe 
afiteꞌna miꞌko afina nakeꞌkani olapateꞌna lapaꞌkaeyafe Anumayamoteka 
lusi amuse nehuꞌna lahapaꞌmaesea yafe ke huꞌna afineꞌkoe. 
17 Anumayamoteka inake huꞌna afineꞌkoe fate akufa hale loꞌkiya yaꞌmo 
aepaꞌamoka Anumayati Yisasi Kalaisina Anumaya Kotiꞌamoka hale 
apaꞌku apaꞌkesa apamisanana kakaiꞌka aepaꞌaꞌka afiteꞌa afiꞌa alakepa 
huꞌa afisae huꞌnae ke huꞌna kafi neꞌkoe. 18  Apaipa aliꞌka halesanakeꞌa 
kakaiꞌkaleka visaya yafe ke huꞌnana vayaꞌmoki henakaꞌa vaꞌyi hisea yana 
apameꞌatiti huꞌa akeva huꞌnaya yaꞌmo aepaꞌa afiꞌa alakepa hisaya yafe 
kafineꞌkoe. Kakaeya Yisasife afiꞌa apaipafi maleꞌnaya vayafe “Nakaeya 
vaya maiꞌnetapa lusi amuse nehaya yana fate akufa ya lapateꞌnoe.” huꞌka 
huꞌnana ke afiꞌa alakepa huꞌa afisae huꞌna kafineꞌkoe. 19-20 Apaꞌkaeya 
ma ya afisaya yafe kafineꞌkoe miꞌko afina kakaeya loꞌkiyaꞌkamoꞌa 
Yisasife afita laipafi maleꞌnona vayaꞌmokita laipafi haneꞌneno laya nehea 
yafe afisae. Ani loꞌkiya yana lusi yaꞌkefaketa lakaeya ohapalikune. 

Ani loꞌkiyaꞌkaleti Kalaisiꞌa faliꞌnikeꞌka Anumaya Kotika faliꞌneapati 
aliꞌka hetiteteꞌka avaleꞌka asaka huꞌka kaya lamaka aupalika ala vaya 
maiꞌnayateka ateꞌnanakeno koꞌkuꞌnapi kakaeyaꞌae maiꞌne. Ani loꞌkiyaꞌka 
afiꞌa alakepa huꞌa afisae huꞌnae nakaeya kafineꞌkoe. 21 Kalaisiꞌa koꞌkuꞌnapi 
maiꞌneno miꞌko ala kava vayamaꞌa koꞌkuꞌnapi maiꞌnaya vayaꞌae mopale 
maiꞌnaya vayaꞌae Anumaya Koti kayo kayo vayaꞌae Sata afeꞌyakaꞌae 
apaꞌki haneꞌnea vayaꞌae meni afina maiꞌnaya vayaꞌae henakaꞌa fole aisaya 
vayaꞌae Kalaisiꞌa miꞌko kava vayaꞌaina apaꞌkaseno ala kava Veꞌka maiꞌne. 
22  Anumaya Kotiꞌa miꞌko yana alino Kalaisi aiyafi maleteno akaeyafe afiꞌa 
apaipafi maleꞌnaya vayaꞌae miꞌko yaꞌae “Kava ho.” huno huteꞌne. 23  Kalaisi 
loꞌkiyaꞌamoꞌa miꞌko yaꞌafina havaitepateꞌnikeꞌa ani Yisasina apaipa 
amiꞌnaya vayaꞌmoki Kalaisi akufa maiꞌnakeno Kalaisiꞌa ani akufaꞌae 
loꞌkano maiꞌnikeno loꞌkiyaꞌamoꞌa havaitepateꞌne.

Lakaeya fali vaya maiꞌnonakeno Anumaya Kotiꞌa lakaeya Kalaisiꞌae 
alino aino kamalateteno alino hetilateno saufa lavamu lamiꞌne.

2  1 Aꞌkeꞌainaka haoꞌotake kava hutapa maiꞌnaya yaꞌmoꞌa lahapaeketapa 
faliꞌnayaꞌmaki Anumaya Kotiꞌa ako faliꞌnayapati alino hetilapateꞌne. 

2  Ani hokote afina lapaꞌkaeya ma mopafi haoꞌotake kava hu yaꞌmo auꞌava 
yapi maiꞌnetapa Sata aꞌkame maletapa utetapa huꞌnayane. Utetapa 
huꞌnayanakeno ani Sataꞌa meni miꞌko Anumaya Koti ke aliꞌa atakaꞌnaya 
vayaꞌmoki apaipafi maiꞌneno aliꞌyaꞌa neꞌale. 3  Hokote afina lakaeya ani 
vayaꞌae loꞌkata maiꞌneta lakufa lahaꞌye hu yaꞌae haoꞌotake laipa lakesamo 
hea yaꞌae aꞌkame maleta maiꞌnona afina miꞌko vayaꞌmoki haoꞌotake kava 
huꞌnaya yafe anonaꞌa apaꞌkafu kisea ya alisaya kava huta ani anonaꞌa 
aluninaꞌmaki Anumaya Kotiꞌa ako laya huꞌne.

4-5 Lamake lakaiti haoꞌotake kava huna yaꞌmoꞌa lahaeketa ako faliꞌnone. 
Faliꞌnona vaya maiꞌnonaꞌmaki Anumaya Kotiꞌa lusiya huno kalaki aino 
hautakilateno hau ayamopafati nehaikeno Kalaisi faliꞌneapati alino 
hetiteꞌnea kava huno lakaeya akaeyaꞌae alino hetilateteno saufa lavamu 
lamiꞌne. He Anumaya Kotiꞌa alino kayone hulateꞌnea yateti laku lame 
ako alino katiꞌne. 6  Kalaisiꞌae alino hetilateteno lavaleno asaka huno 
koꞌkuꞌnapi Yisasi Kalaisiꞌae “Faitopale maiyo.” huno alino loꞌkalateꞌne. 
7 Alino loꞌkalateteno henakaꞌa miꞌko vayaꞌai apaulakale akaiꞌa kalaki 
ailateno lusiya huno alino kanale hulatetekeno Yisasi Kalaisiꞌa haoꞌotake 
yatimo anonaꞌa alino faliꞌnea ya huno fole aino apavelisea yafe ani kava 
huꞌne. 8  Anumaya Kotiꞌa alino kayone hulapateꞌnea yateti lapaꞌkaeya 
Yisasiꞌa lakaeyate faliꞌnea ya afitapa lapaipafi maletakeno Anumaya Kotiꞌa 
lapaꞌku lapame alino katiꞌne. Ani kavana lapaꞌkaitapi kanale kava haya 
yateti lapaꞌku lapame alino oꞌkatiꞌneaꞌmaki Anumaya Kotiꞌa akaiꞌa afaꞌa 
nelapame. 9 Lapaꞌkaeya kanale aliꞌya aliꞌnaya anonaꞌa lapaꞌku lapame 
alino oꞌkatiꞌneaꞌmaki haviku mako veꞌkamoꞌa “Nakaiꞌnike aliꞌnoe.” huno 

huꞌyafenakeno Anumaya Kotiꞌa akaeya lapaꞌku lapame alino katiꞌnea 
yana afaꞌa nelapame. 10 Aꞌkeꞌainaka Anumaya Kotiꞌa akesa afino kanale 
kava hisuna yafe lakaeya Yisasi Kalaisiꞌae aino kamalateno alo huꞌne. 
Kanale kava hisuna yafe Yisasi Kalaisiꞌae aita kamaꞌnonakeno saufa vaya 
alilateꞌneanaketa ani kanale auꞌava kava huta maita uteta hisune.

Kalaisiꞌa aole nofi vaya alino makopi lateketa 
makoꞌke nofi vaya maiꞌnone.

11-12  Yuta nofi vayaꞌmoki apaꞌkaiꞌapi apayateti apaꞌkoya anoꞌa laka 
huꞌneꞌa lapaꞌkaeyafena inake nehae “Lapaꞌkoya anoꞌa laka nohaya vaya 
afa vaya maiꞌnae.” huꞌa huꞌnae. Lamake nehae ani afina lapaꞌkaeya 
Kalaisi hauꞌale oꞌmaiꞌnafa Isaleli nofi vaya oꞌmaiꞌnakeno Anumaya Kotiꞌa 
ani Isaleli vayaꞌaife “Lamake huꞌna kanale ya lapamikoe.” huno loꞌkiya 
vaipateꞌneaꞌmaki lapaꞌkaeyafe ani ke ohuꞌne. Lapaꞌkaeya ma mopale 
maiꞌnetapa Anumaya Kotifena oꞌafiꞌnae. “Henakaꞌa kanale ya vaꞌyi huke.” 
hutapa lapame atiti hisaya yana oꞌmaletafa huno oꞌmaleꞌne. Aꞌkeꞌainaka 
ani kava hutapa maiꞌnaya yafe lapaꞌkesamoꞌa hao hinaketapa afeo. 
13  Aꞌkeꞌainaka lapaꞌkaeya aluꞌafi maiꞌnayaꞌmaki meni Kalaisiꞌa kolaꞌaleti 
haoꞌotake yatapi ano kalopalapateteno lapavayu hiketapa Yisasi Kalaisiꞌae 
loꞌkatapa maiꞌnaya yafe Anumaya Koti hauꞌale maiꞌnae. 14-15 Kalaisiꞌa 
laipa kanale huta maisuna yaꞌmo aepaꞌa maiꞌne. Aꞌkeꞌainaka Isaleli 
vayaꞌae Isaleli nofi oꞌmai vayaꞌae kame ya huꞌa mai yaꞌmoꞌa folakaꞌapifina 
mako kekiꞌya lafikana ya haneꞌneaꞌmaki Kalaisiꞌa ke male maleꞌnea 
ke akaeya akufale alino maleno faliteno ani ke alino hano hutaleꞌnea 
yafe ani folakaꞌapifi haneꞌnea kekiꞌya lafi ako heno kapeleteno ani aole 
nofi vayatala alino makopi apateꞌnikeꞌa Kalaisiꞌae loꞌkaꞌa maiꞌnaya yafe 
makoꞌke saufa nofi vaya hapateꞌa makoꞌke apaipa apaꞌkesale maiꞌnae. 
16  Aꞌkeꞌainaka lakaeya Anumaya Kotiꞌae kame ya huta maiꞌnonakeno 
Yisasiꞌa yofo yosale faliꞌnea yateti ani kame ya huta maiꞌnona yana ako 
hano faliteno ani aole nofi vayana alino “Makoꞌke nofi vayaꞌake maiyo.” 
hulateteno Anumaya Kotite lavaleno latekeno aipa yuna helateꞌne. 17 Yuna 
helatekeno Yisasiꞌa eno ani yuna helateꞌnea ke alino afakite maiꞌnaya 
Isaleli nofi oꞌmai vayaꞌae akaeya haute maiꞌnaya Yuta vayaꞌae ani ke 
lahapaiꞌne. 18  Lakaeya aole nofi vaya maiꞌnonakeno Kalaisiꞌa lakaeyate 
faliꞌnea yateti lavaleno makoꞌke vaya hapalateꞌnikeno Anumaya Koti 
Fate Akufa Avamuꞌamoꞌa laipafi maiꞌneno Afotimoteka afikesuna ka ako 
valilateꞌne.

Lakaeya Anumaya Kotina lakuꞌa amiꞌnona vayaꞌmokita 
Anumaya Koti noꞌkana huta maiꞌnone.

19 Ani yafe meni lapaꞌkaeya makoꞌae mopatapi oꞌmaleketapa kalaka 
hakelitata vaya oꞌmaiꞌnayaꞌmaki lapaꞌkaeya Anumaya Koti mafaꞌneyakaꞌa 

maiꞌnae. Yisasina apaꞌkuꞌa amiꞌnaya vayaꞌae loꞌkatapa akaiꞌa nofi vayaꞌae 
maiꞌnae. 20-22  Lapaꞌkaeya Anumaya Koti neꞌkea noꞌkana hutapa maiꞌnae. 
Hokoteno Anumaya Kotiꞌa Yisasi Kalaisina loꞌkiya anumaya yosa ateno 
anile Yisasi ke afitonakeno hulateꞌnea vayaꞌmokitaꞌae akaiꞌa apaune 
vayaꞌae ani noꞌmo yosaꞌakana huꞌnonakeno aꞌne. Ateno lapaꞌkaeyaꞌae 
ani noꞌmo ayamufaꞌakana hutapa maiꞌnakeno amaleteno Kalaisiꞌae 
miꞌkoꞌamoki aiꞌa kamaꞌa loꞌkiya vaiꞌnakeno Anumaya Kotiꞌa neꞌkikeno ani 
noꞌmoꞌa lusiya huno Anumaya Koti fate akufa noꞌa lapaꞌkaeya maiꞌnae. 
Maiꞌnakeno Anumaya Kotiꞌa neꞌmaiya noꞌa lapaꞌkaeya maiꞌnakeno akaeya 
Fate Akufa Avamuꞌamoꞌa lapaꞌkaeyapi neꞌmaiye.

Poloꞌa Isaleli nofi oꞌmai vayapi Yisasi kanale 
ke huno fole aino hapapaiꞌne.

3  1 Ani yafe nakaeya Poloꞌna Isaleli nofi oꞌmai vayaꞌmokitapa lapaya 
hisoa yafe Yisasi Kalaisi ke lahapaꞌnepaukeꞌa nofi nopi hunateꞌnaya 

veꞌka maiꞌnoe. 2  Lapaꞌkaeya ako afiꞌnae huꞌna nakesa afoana Anumaya 
Kotiꞌa Isaleli nofi oꞌmai vayaꞌmokitapae akaeya alino kayone hulapateꞌnea 
ke lapaꞌkaeya lahapapaisoa yafe ako hunateꞌne. 3-4 Hunateteno Anumaya 
Kotiꞌa aꞌkeꞌainaka falaꞌkiꞌnea ke vayaꞌmoki oꞌafiꞌnaya ke huno fole aino 
nahapaikeꞌna afiteꞌna makale aupa avo kaꞌna lahapapaiꞌnoanaketapa 
hapalitapa afisayana Kalaisife falaꞌkino haneꞌnea ke nakaeya naveliꞌnea 
ke afikae. 5 Afikayaꞌmaki aꞌkeꞌainaka maiꞌnaya vayaꞌmoki ani falaꞌkiꞌnea 
ke alaki oꞌafiꞌnayaꞌmaki meni afina Anumaya Kotiꞌa akaeya Fate Akufa 
Avamuꞌamona hapaikeno lakaeya Yisasi ke neꞌafunakeno hulateꞌnea 
vayaꞌae apaune vayaꞌaꞌae lahapaiꞌne. 6  Mani falaꞌkiꞌnea kemoꞌa inake 
huꞌne “Yisasiꞌa lakaeyatefe faliꞌnea yafe kanale ke afiꞌa apaipafi 
maleꞌnaya yafe Isaleli nofi oꞌmai vayaꞌmoki meni Yuta vayaꞌae makoꞌke 
vaya maiꞌneꞌa Yisasi Kalaisiꞌae aiꞌa kamaꞌnaya yafe Anumaya Kotiꞌa 
‘Lapamikoe.’ huno loꞌkiya vaimaleꞌnea yaꞌyaka ako aliꞌnae.”

7 Anumaya Kotiꞌa nakaeyafe inake huꞌne “Yisasiꞌa apaꞌkaeyate faliꞌnea 
yafe kanale ke hapapaiyo.” huno hunateteno alino kayone hu yaꞌaꞌae 
loꞌkiyaꞌaꞌae ani aliꞌya alisoa yafe namiꞌne. 8  Namiꞌneaꞌmaki miꞌko 
Yisasina apaꞌku amiꞌnaya vayaꞌmoki nakaseꞌa maikeꞌna nakaeya aise 
veꞌka maiꞌnokeno Anumaya Kotiꞌa alino kayone hunateteno Yisasi 
Kalaisiꞌa oꞌafunamaꞌa kanale yaꞌa kanale laya hisea ke Isaleli nofi oꞌmai 
vaya hapapaisoa yafe hunateꞌne. 9 Hunateteno miꞌko yana Anumaya 
Kotiꞌa alo humaleteno mako ke “Ina kava hukoe.” huno akesa afiteno 
falaꞌkiꞌne. Mani falaꞌkiꞌnea ke huꞌna fole aisukeꞌa miꞌko vayaꞌmoki akaeya 
aipa akesa afisaya yafe hunateꞌne. 10 Hunateꞌnikeꞌa ani Yisasina apaipa 
amiꞌnaya vayaꞌmoki ani falaꞌkiꞌnea ke afiꞌnaya yafe miꞌko koꞌkuꞌnapi kava 
vayaꞌae Anumaya Koti koꞌkuꞌnapi kayo kayo vayaꞌae Sata afeꞌmokiꞌae 
aketeꞌa Anumaya Kotiꞌa lusiya huno akiꞌae akaꞌae kava hisea akenopa 

haleꞌnea veꞌka maiꞌne huꞌa afisaya yafe ani falaꞌkiꞌnea ke vaya apaveliꞌne. 
11-12  Ani kavana Anumaya Kotiꞌa ma mopa alo ohuꞌnea afina “Ma kava 
hisoane. Yisasi Kalaisina hutesukeno apaꞌku apame alino katike.” huno 
huꞌneanakeno Anumayati Yisasiꞌa lakaeyate faliꞌnea yafe afita laipafi 
maleꞌnona yateti Yisasiꞌae aita kamaꞌneta koli ohuta Anumaya Kotiteka 
ke huta afineꞌkone. 13  Ani yafe amusetapi nehuki lapaꞌkaeya lapaya 
nehukeno nakufa nakafu neꞌkea ya fole aiꞌnea yafe lapaipamoꞌa kana 
hinaketapa Yisasi ke oꞌataleo. Oꞌataletapa lapaya nehoa yafe amuse heo.

Kalaisiꞌa lakaeyafe hau ayamopafati lusiya huno nehaiye.
14 Anumaya Kotiꞌa Yisasina huteꞌnea yafe nakaeya naleꞌya alo aꞌneꞌna 

Afoꞌnimoteka ke huꞌna afineꞌkoe. 15 Miꞌko afamoꞌyaka koꞌkuꞌnapi maiꞌnaya 
afamoꞌae ma mopale maiꞌnaya afamoꞌae afoꞌnimoꞌa apaꞌki apamiꞌne. 
16  Inake huꞌna Anumayamoteka ke huꞌna afineꞌkoe “Fate akufa ano hale 
loꞌkiyaꞌka alamaꞌa haneꞌnea yapati Fate Akufa Avamuꞌka apamiꞌnanakeno 
apaipafi maiꞌnea yafe apaꞌku apaꞌkesa aliꞌka loꞌkiya vaipatesane huꞌnae 
kafineꞌkoe.” 17-18  Inake huꞌna afineꞌkoe “Yisasiꞌa lakaeyate faliꞌnea 
yafe afitapa lapaipafi maleꞌnaya yafe Kalaisiꞌa lapaipafi maiꞌniketapa 
Anumaya Koti hau ayamopafati lapapaꞌkaeyafe nehaiya yapi yosa 
hafuꞌyakana hutapa lavitapa atafa hutapa alaki nehutapa miꞌko Yisasina 
apaipa amiꞌnaya vayaꞌae loꞌkiya lapaipa lapaꞌkesa afitapa Kalaisiꞌa hau 
ayamopafati nehaiya yana ala yaꞌkefa haneꞌneno yatala huno hanale 
makoꞌae haiteno eteno makoꞌae meka afepi laviꞌnea ya haneꞌnea yafe 
afisae.” huꞌna Anumayamoteka afineꞌkoe. 19 He lapaꞌkaeya Kalaisiꞌa hau 
ayamopafati nehaiya yafe afitapa alakepa hisae huꞌna afineꞌkoaꞌmaki 
ani yana lusi ala yaꞌkefa haneꞌnea yafe ma mopale maiꞌneta miꞌko afita 
lama huta alakepa ohukunaꞌmaki afisae huꞌna Anumayamoteka afineꞌkoe. 
Afisayana Anumaya Kotina aepaꞌamoꞌae loꞌkiyaꞌamoꞌae lapaꞌkaeya 
lapaipafi maleno havaitelapatese huꞌna Anumayamoteka ke huꞌna 
afineꞌkoe.

20 Anumaya Kotiꞌa loꞌkiyaꞌamoꞌa lakaeya laipafi aliꞌya neꞌalea yateti 
lakesa afita afikesuna yaꞌae ani ya akaseno makoꞌae akiꞌae akaꞌae kanale 
yaꞌae lusi ala yaꞌkefa hulatekaiye. Akaeya ani kava hisea loꞌkiyaꞌa 
makoꞌae haneꞌne. 21 Lakaeya Yisasina laku amiꞌnona vayaꞌmokita Yisasi 
Kalaisiꞌae aita kamaꞌneta inake huta hisune “Anumaya Kotika kakiꞌka 
kanaꞌae kanaꞌae haneke haneke hisiketa kaki alita asaka hume hume 
haisune huta kafineꞌkone. Lamake.”

Lakaeya Yisasife afita laipafi maleꞌnona vayana 
makoꞌke laipa kalita maiꞌnone.

4  1 Nakaeya Anumayamo aliꞌya neꞌaloa yafe nofi hunateꞌnaya 
veꞌkamoꞌna amusetapi nehuki Anumaya Kotiꞌa lapaꞌkaeyafe ke 

huꞌniketapa akaeyate uꞌnayanakeꞌna lapaꞌku lapaꞌkesa aliꞌna hetisuketapa 
ke huꞌnea yafe lapaꞌkaeya lapatea kava hutapa ke huꞌnea kate uteta 
hutapa akaeya ke aꞌkame maleo. 2  Lapaꞌkufa alitapa ohaiyo. Alu veꞌkamo 
ke afitapa vase hutapa ke oꞌamaꞌkeo. Lapame alaku hutapa maiyo. Mako 
veꞌkamoꞌa havi ke hulapatesiketapaena lapaipa neꞌamitapa yuna lapame 
maletapa falu hutapa maiyo. 3  Anumaya Koti Fate Akufa Avamuꞌamoꞌa 
makoꞌke lapaipa kalitapa yuna hetapa maisaya loꞌkiyaꞌa ako lapamiꞌne. 
Ani auꞌava kava hisuna yaꞌmoꞌa mako nofiꞌkana huno maleno nofi 
kilateꞌniketa makoꞌke nofi anaka maiꞌnone. Ani yafe lapayamufa valetapa 
ani akufa auꞌava kavana atafa hutapa alaki heo. 4 Lapaꞌkaeya loꞌkatapa 
makoꞌke lapaꞌkufa kalitapa maiꞌnae. Ani lapaꞌkufafina makoꞌke Anumaya 
Koti Fate Akufa Avamuꞌa maiꞌne. Makoꞌke yana henaka vaꞌyi hisea yafe 
lapame atiti hutapa akeva hisaya yafe Anumaya Kotiꞌa ke hiketapa 
akaeyateka eꞌnae. 5 Makoꞌkeꞌake Anumayatimoꞌa maiꞌne. Ani veꞌka 
lakaeyate faliꞌnea yafe afita laipafi malesuna yana makoꞌkeꞌake haneꞌne. 
Mono li falepate ya makoꞌkeꞌake haneꞌne. 6  Makoꞌkeꞌake Anumaya Kotiti 
maiꞌneno miꞌko vayaꞌmokita afotimoꞌa maiꞌneno miꞌko vayaꞌaite kava 
neꞌyakaino folakatifi aliꞌyaꞌa neꞌalino laipafi maiꞌne.

Kalaisiꞌa aliꞌyaꞌa alisuna loꞌkiyaꞌa lamete lamete nelame.
7 Kalaisiꞌa alino kayone hulateteno akaeya haiya kava huno lamete 

lamete alu aliꞌya alisuna loꞌkiya lamiꞌne. 8  Ina akufa kava huꞌnea yafe 
Anumaya Koti autamafi Yisasife inake huno kamaleꞌneane

“Akaeya hanale haiya afina nesu vaya Sataꞌa nofi hupateꞌnea 
vayaꞌaina apavalelino haiteno amuse yaꞌa apamiꞌne.” huno 
kamaleꞌneane.

9 “Hanale haiꞌne.” huno hea kemo aepaꞌa hana akufa ke huꞌne? Hokoteno 
faliꞌnaya vaya uꞌnayateka ma mopamo akuꞌainaka laviꞌne. 10 Ani laviꞌnea 
veꞌkamoꞌa kava yakaisea loꞌkiyaꞌamoꞌa miꞌko koteka maleno havaitesea 
yafe hanafaka haino miꞌko koꞌkuꞌnana akaseno haiꞌne. 11 Hanafaka 
haiteno aliꞌyaꞌa alisaya loꞌkiyaꞌa apamiꞌne. Mako vayaꞌaife “Nakaeya 
ke afitakeꞌna aliꞌyaꞌnile hulapateꞌnoa vaya maiyo.” huno huꞌne. Mako 
vayaꞌaife “Anumaya Koti avayafati lahapapaisea ke hutapa fole aiyo.” 
huno hupateꞌne. Mako vayaꞌaife “Nakaeya ke alitapa utetapa heo.” huno 
hupateꞌne. Mako vayaꞌaife “Nakaeyafe afiꞌa apaipafi maleꞌnaya vayate 
kava huꞌnetapa alitapa apaya heo.” huno hupateꞌne. 12  Kalaisiꞌa ani aliꞌya 
alisaya loꞌkiyaꞌa akaiꞌa vaya apamikeꞌa apafuꞌapaꞌkanaki apaya hisakeꞌa 
miꞌko Kalaisi anaka kosiꞌa loꞌkiya vaisaya yafe apamiꞌne. 13  Lamiketa 
kosime kosime haita lakaeya miꞌkoꞌamokita Anumaya Koti mafaꞌnemo 
aepaꞌae afiteta lakaeyate faliꞌnea yafe afita laipafi maleꞌneta makoꞌke 
laipa lakesa kalita kositeta ala huta vayatama maiꞌneta Kalaisiꞌkana huta 
nehea auꞌava ya huta alaki ve maikune. 14 Vayatama maisunana lakaeya 

makoꞌae aise mafaꞌnekana huta oꞌmaiꞌnona yafe laipafi akesaya vaya 
eꞌa kasuke huꞌa aꞌa lavataka hisaketaena oꞌafisune. Ani vayaꞌmoki yasi 
ke aliꞌa aketa haviku ani yasi kemoꞌa lakaeyate eno yasimoꞌa lipi kale 
avaleno uteno eteno nehea kava huno lavaleno ute ete ohisifa lakaeya 
ani ke oꞌafita kosita Kalaisiꞌkana vaya maisune. 15-16 Ani kasuke ke 
oꞌafikunaꞌmaki vayatimoki laipa neꞌapamita lamake keꞌake nehuta kanale 
auꞌava ya nehuta kosita Kalaisiꞌae aita kamata akaeyaꞌkana vaya maisune. 
Lakaeya miꞌkoꞌamokita akaeya akufaꞌa maiꞌnonakeno akaeya lakaeya Ala 
Neti maiꞌneno lakaeyate kava hulateꞌne. Yisasiꞌa Ala Netimoteti lakaeya 
loꞌkiya aliteta lakanunamoꞌa latafa huliꞌnea kava huta miꞌko laiya laya 
lavaleno maiꞌnisuna avamete aliꞌyamaꞌa makoꞌke makoꞌkeꞌmokitalena 
faꞌko huno lamiꞌniketa aise aise akufaꞌamokita iꞌaya oꞌaya nehuta alaki 
makopi maita hapaita maiꞌnonakeno lakufamoꞌa lusiya huno loꞌkiya 
vaiketa lahau layamopafati nelahaiya yateti kosita loꞌkiya vaita maikune.

Yisasina apaꞌkuꞌa amiꞌnaya vayaꞌmoki saufa auꞌava kapi uꞌeꞌa hisae.
17 Maikunaꞌmaki nakaeya Anumayatimoꞌae aiꞌna kamaꞌneꞌna mako ke 

loꞌkiya vaiꞌna lahapapaikefe hoe. Lapaꞌkaeya makoꞌae Yisasi ke oꞌafiꞌnaya 
vayaꞌmoki nehaya auꞌava kavana oheo. Apaꞌkaeya afa yaꞌkana hu yafe 
apaꞌkesa afifi huꞌa maiꞌnae. 18  Apaꞌkaeya apaꞌkaiꞌapi apaipa apaꞌkesamoꞌa 
haniꞌake huꞌnikeꞌa kanale ke afisaya apaipamoꞌa aꞌkanino alaki huꞌnea 
yafe apaipa apaꞌkesa oꞌmalekeꞌa Anumaya Kotiꞌae loꞌkaꞌa mai yapatina 
maꞌaileka maiꞌneꞌa maike maike apavamu apamisea yana oꞌaliꞌnae. 
19 Oꞌaliꞌneꞌa mako yafe apavuya ohikeꞌa apaipamoꞌa honiꞌyaꞌake huꞌnea 
yaꞌae apaꞌkufa haka neꞌa kumai kavana huke huke huꞌa oꞌataleꞌnae.

20 Oꞌataleꞌnayaꞌmaki Kalaisiꞌa ani akufa auꞌava yapati alino lapaya 
ohuꞌne. 21 Lapaꞌkaeya Kalaisi ke ako afiꞌnakeꞌa lamake ke Yisasiteꞌke 
haneꞌnea ke ako aliꞌa lapaya haketapa akaeyaꞌae loꞌkatapa maiꞌnetapa 
afiꞌnae huꞌna nakesa afiꞌnoane. 22-23  Afiꞌnokeno ani lamake kemoꞌa 
inake huꞌne “Hokotetapa lapaꞌkaeya haoꞌotake lapaꞌku lapaꞌkesa 
neꞌafea auꞌavapi maiꞌnetapa uteta nehakeno ani haoꞌotake lapaꞌku 
lapaꞌkesamoꞌa kasukeꞌake huno lapaꞌkufa akeꞌa hapaꞌye hulitata nehuꞌa 
haviya hulapatesaya kava huꞌnaya yafe ani haoꞌotake lapaꞌku lapaꞌkesa 
hafaitapa atalesakeno Anumaya Koti Fate Akufa Avamuꞌamoꞌa saufa 
lapaꞌku lapaꞌkesa lapamisiketapa aleo.” 24 Ani Anumaya Kotiꞌa alo huꞌnea 
saufa lapaꞌku lapaꞌkesa akaiꞌa aipa akesamoꞌa hea auꞌavaꞌkana nehuno 
alakepa huno haoꞌotake kava ohuno fate akufa lapaꞌku lapaꞌkesa alo huno 
lapamiꞌniki kamai nofiꞌkana hutapa atapa alaki huleo.

25 Ani yafe kasuke ke vayatapi hapaꞌopaiyo. Ani akufa yana 
hafai neꞌataletapa lakaeya makoꞌke lakufaꞌae maiꞌnona yafe 
miꞌko vayatapimokiꞌae lamake keꞌake heo. 26  Lapaipamoꞌa lahapai 
neꞌvaisiketapaena lapaꞌkufaena maitapa kaneꞌnetapao. Haviku haoꞌotake 

kava hisaki. Yatalate lahapai haneꞌnisikeno yake lavino ofaleꞌniseaꞌae 
makaleꞌa ani lahapai ataleo. 27 Haviku yatalate lahapai haneꞌnisikeno 
Sataꞌa eno ano lapavataka hu yafenaki makaleꞌa ataleo. 28  Kumaya 
veꞌkamoꞌa meni makoꞌae kumaya yate oꞌmaiseana akaiꞌa ayaꞌafati aliꞌya 
aliteno moniꞌa fole hisikeno afeno yaꞌa oꞌmalesea veꞌka kanale ya huno 
aya hino. 29 Mako alakepa ohuno hiꞌmanaꞌake ke lapavaya kapati ohutapa 
hakaꞌake keꞌake vaya apaya hisea keꞌake nehutapa vaya alitapa loꞌkiya 
vaipateo. Ani ke nehisakeꞌa afisaya vayaꞌaina hapaꞌmaese. 30 Anumaya 
Kotiꞌa “Henakaꞌa lapaꞌku lapame aliꞌna katikoe.” huno hiketapa “Ani 
kava huke.” hutapa afisaya yafene nehuno akaiꞌa Fate Akufa Avamuꞌa 
hutekeno elineno lapaipafi maiꞌniketapa Anumaya Koti Fate Akufa 
Avamuꞌmo aipamoꞌa akafu kisea akufa kavana hu oꞌateo. 31 Hu oꞌatesaya 
yafena lapaꞌkaeya lapaipa haviya hu yaꞌae ala kefati ke vai yaꞌae lahapai 
vai yaꞌae kamuke hapau yaꞌae miꞌko vaya afitapa haviya hupate yaꞌae 
lapaꞌkaeyapatina hafaitaleo. 32  Hafaitaletapa nepu lapasaki lahapau 
hutapa alitapa kanale hupatetapa Yisasiꞌa lakaeyate faliꞌnea yateti 
Anumaya Kotiꞌa haoꞌotake yatape lahapaove lapatove nehuno aipa falu 
yapati haoꞌotake yatapi alino atalelapateꞌnea kava hutapa lapaꞌkaeyaꞌae 
mako vayatapimoki havi kava hulapatesaketapaena lahapaone lapatone 
nehutapa lapapaipa falu yapati alitapa atalepateo.

Lakaeya ano hale yapi uteta hisune.

5  1 Anumaya Kotiꞌa aipa lapamiketapa akaiꞌa mafaꞌneyaka maiꞌnaya 
yafe akaiꞌa nehea kava hutapa aꞌkame maleo. 2  Kalaisiꞌa lakaeyafe 

hau ayamopafati hauꞌnea yafe akaiꞌa avamuꞌa alino mai yana ataleteno 
lakaeyate faliꞌne. Ani kava huꞌnea yana Anumaya Kotiteka kanale 
sala mana haꞌnea kava huꞌniketapa lapaꞌkaeyaꞌae ani kava hutapa 
vayatapimoki lahapau lapayamopafati lapaipa neꞌapamea kava hutapa 
utetapa heo.

3  Utetapa nehutapa aꞌmafaꞌneꞌae aꞌneꞌae apavaletapa kumai kava hu 
yaꞌae miꞌko ani akufa lapaꞌkufa honiꞌyaꞌake kava hu yaꞌae alu veꞌkamo 
yate aketapa lahapaꞌye hu yaꞌae oheo. Lapaꞌkaeya Anumaya Koti fate 
akufa mafaꞌneyakaꞌa maiꞌnayanaki haviku mako vayaꞌmoki “Ina akufa 
kava nehae.” huꞌa hulapateꞌyafenaki ani kavana miꞌko afina oheo. 
4 Aꞌmafaꞌneꞌae aꞌneꞌae apavaletapa kumai kava huꞌnisaya avakeꞌae 
havikunaku keꞌae nehutapa kiki hupatesaya keꞌae anekinaki keꞌae 
oheo. Ani akufa ke hisayana Anumaya Koti mafaꞌnemoꞌa alino lapamu 
olapatekaiki lapaꞌkaeya Anumaya Kotiꞌa lapamiꞌnea yafe amuse heo. 
5 Lapaꞌkaeya ako afiꞌnae aꞌmafaꞌne aꞌneꞌae kumai kava nehea veꞌkaꞌae aipa 
akesamoꞌa honiꞌyaꞌake nehea veꞌkaꞌae alu vayaꞌai yafe akeno haꞌye nehea 
veꞌkaꞌae Anumaya Kotiꞌae Kalaisiꞌae kava yakaiꞌnaꞌa kumate oꞌukae. Alu 
vayaꞌai yafe akeꞌa hapaꞌye nehaya vayaꞌmoki akeꞌatike ke anumayae 

“Anumayati maiꞌne.” huꞌa akisana nefaiꞌa apaipa amisaya kava nehuꞌa 
lamake Anumaya Kotina apaipa oꞌami kava nehae.

6  Haviku mako veꞌkamoꞌa eno lapavayu hukefena yuna yuna ke nehuno 
“Ani haoꞌotake kavana afaꞌa heo.” huno hisiketapaena akaeya ke oꞌafeo. 
Inani akufa kava nehuꞌa Anumaya Koti ke aliꞌa atakaꞌnaya vayaꞌaifena 
Anumaya Kotiꞌa hai vaipateno apaꞌkufa apaꞌkafu kisea ya apamike. 7 Ani 
yafe lapaꞌkaeya ani kava nehaya vayaꞌae loꞌkatapa hisaya auꞌava kavana 
oheo. 8  Hokotetapa hani yapi maiꞌnakeno meni Anumayamoꞌa lapavaleno 
hale yapi ako lapateꞌneanaki hale yate vayaꞌkana hutapa utetapa heo. 
9 Hale yapi utetapa hisakeno kanale kanale kava hu yaꞌae fatako kavaꞌae 
lamake hu keꞌae alino fole aike. 10 Lapaꞌkaeya “Anumayamoꞌa haisea 
auꞌava kava afisune.” hutapaena avame hutapa kahau atapa akekeo. 
11 Ani kanale yana hani yapati fole noꞌaiye. Lapaꞌkaeya hani yapi 
kavaꞌake nehaya vayaꞌae loꞌkatapa hisaya kava oheo. Ohukayaꞌmaki 
vayaꞌmoki ani kava hisaketapaena lapaꞌkaeya “Haoꞌotake kava nehae.” 
hutapa hapapaitetapa miꞌko vayana apavelikeꞌa akeo. 12  Falaꞌkiꞌa nehaya 
kavana lusiya huno lavuya hisuna kava haneꞌneanaketa ani yafe ke 
hisunana lavuya huke. Ani akufa kavafena huta fole oꞌaikune. 13  Fole 
oꞌaikunaꞌmaki hale yaꞌmoꞌa miꞌko ani haoꞌotake kava nehaya yana alino 
fole aipatekaiyanakeꞌa aepaꞌa folete akekae. Hale yaꞌmoꞌa miꞌko yana lave 
nele. 14 Ani yafe inake huꞌa huꞌnayane

“Hae havataleꞌka maiꞌnana veꞌka makaleꞌa faliꞌnana kelifati hetikeno 
Kalaisiꞌa ano halekatese.” huno huꞌne.

15-16  Lapaꞌkaeya ka utetapa hisayateka lapaꞌkufa alitapa halove 
huꞌnetapa utetapa heo. Meni maiꞌnona kanafi maiꞌnaya vayaꞌmoki lusiya 
huꞌa haoꞌotake kava nehaya kanafi maiꞌnona yafe aneki oꞌmaletapa hale 
lapaꞌku lapaꞌkesa afitetapa utetapa heo. Makaleꞌa meni maiꞌnona kana 
hano hukefe nehiki afa kava ohutapa kanale kavaꞌake hutapa maiyo. 
17 Ani havi kanafi maiꞌnona yafe aneki oꞌmaletapa Anumaya Koti haisea 
kava afitapa alakepa hutapa aꞌkame maleo.

18  Atu li netapa anekinaki oheo. Ani akufa kavaꞌmoꞌa lapaꞌkaeya alino 
haviya lahapaukeaꞌmaki lapaꞌkaeya Anumaya Koti Fate Akufa Avamuꞌa 
avaletapa ateꞌnetapa atalekeno lapaipafi havaitese. 19 Nepu lapasakiꞌae 
Anumaya Koti ke kamaleꞌnaya ke hutapa maiꞌnetapa yakamefati 
Anumaya Kotiteka amuse huteo. Lapaipafati Anumaya Koti ke yakame 
kefati hutapa aki alitapa asaka heo. 20 Miꞌko afina lapaꞌkaeya Anumayati 
Yisasi Kalaisiꞌae loꞌkatapa akaeya akile atapa Anumaya Koti Afotimoteka 
miꞌko yafe amuse huteo.

Ve alavemoki ke.
21 Lapaꞌkaeya Kalaisi aki alitapa asaka nehaya yafe lapafutapakanakife 

“Kava hunato.” hutapa apaꞌkaeya apaiyaꞌafi maiyo. 22  Aꞌnemokitapa 

Anumayamo ke aꞌkame neꞌmalaya avamete maletapa lapaꞌkaeya 
anautapimoki ke aꞌkame maletapa apaiyaꞌafi maiyo. 23  Kalaisife afiꞌa 
apaipafi maleꞌnaya vayaꞌai apaꞌku apame Kalaisiꞌa alino katipatekeꞌa 
apaꞌkaeya akaeya akufaꞌa maiꞌnakeno akaeya apaꞌkenopaꞌa maiꞌne. 
Lapaꞌkaeya vemokitapa ani kava hutapa lapaꞌkaeya aꞌnetapimoki 
akenopaꞌa maiꞌnae. 24 Kalaisife afiꞌa apaipafi maleꞌnaya vayaꞌmoki akaeya 
ke aꞌkame maleꞌnaya kava hutapa aꞌnemokitapa anautapimoki apaiyaꞌafi 
maiꞌnetapa miꞌko anautapimoki ke aꞌkame maleo.

25 Kalaisife afiꞌa apaipafi maleꞌnaya vayaꞌaina Kalaisiꞌa hau ayamopafati 
lusiya huno hau hupateteno apaya hisea yafe faliꞌne. Ani kava hutapa 
vemokitapa aꞌnetapi apaya hisaya yafe Kalaisiꞌa huꞌnea kava hutapa 
lahapau lapayamopafati aꞌnetapena lahapaino. 26  Kalaisife afiꞌa apaipafi 
maleꞌnaya vayana Kalaisiꞌa litetiꞌae akaiꞌa keletiꞌae sese hupateteno fate 
akufa vayaꞌa maisaya yafe faliꞌne. 27 Kalaisife afiꞌa apaipafi maleꞌnaya 
vayaꞌmoki Kalaisi aulakale hetiꞌa akaiꞌa haisea kava huꞌa apaipafi honiꞌya 
oꞌmaleno lonaka ya oꞌapaꞌkeno makoꞌke haoꞌotake yaꞌapi oꞌmaleno fate 
akufa vaya maiꞌneꞌa akaeya aulakale hetisaya yafe faliꞌne. 28  Kalaisiꞌa hau 
ayamopafati hau hulateꞌnea avamete lapaꞌkaeya vemokitapa lapaꞌkaitapi 
lapaꞌkufae lahapau nehaya kava hutapa aꞌnetapena lahapau hupateo. 
Mako veꞌkamoꞌa akaiꞌa aꞌamofe lusiya huno hau huteseana akaiꞌa 
akufaeꞌke hau huno ateꞌne. 29-30 Lakaeya ako afiꞌnone mako veꞌkamoꞌa 
akaiꞌa akufa kame ya huno noꞌateaꞌmaki kanaleꞌya huno neꞌya neꞌamino 
haesiki atesiki huno neꞌyakaiye. Kalaisiꞌa ani kava huno akaeyafe afiꞌa 
apaipafi maleꞌnaya vayana akaiꞌa akufamo aiya aya aulakaꞌa maiꞌnaya 
yafe kanaleꞌya huno yakaino neꞌapate. 31 Anumaya Koti autamafi inake 
huno kamaleꞌneane

“Mako vemoꞌa ita afoꞌamokani anataleteno aꞌamoꞌae aino lo 
neꞌkaeye. Aiꞌana loꞌkaesaꞌana ani aolemokani makoꞌke anaꞌkufa 
hapaꞌana maikaꞌae.” huno kamaleꞌneane.

32  Ani ke makaleꞌa afita faꞌko hisuna ke oꞌmaleꞌne. Mani ke Kalaisife 
afiꞌa apaipafi maleꞌnaya vayaꞌae aino loꞌkaꞌnea yafe huꞌnoe. 
33  Ani yafe huꞌnoaꞌmaki ani kemoꞌa lapaꞌkaeya makoꞌke makoꞌke 
vayaꞌmokitapaleꞌaefe huꞌne. Kakaiꞌka kakufae kahau huꞌka neꞌatana 
avamete aꞌkaena kahau huto. Aꞌnemokitapa ani kava hutapa 
anautapimoki apaꞌki alitapa asaka nehutapa anautapimoki hisaya ke 
aꞌkame maleo.

Mafaꞌneyakaꞌae ita afoꞌapimokiꞌaefe huꞌnea ke.

6  1 Mafaꞌnemokitapa Anumayaꞌae aitapa kamatapa maiꞌnaya yafe ita 
afotapimoki ke afitapa aꞌkame maleo. Ani kava hisayana kanale 

huke. 2-3  Anumaya Koti autamafi ke male maleꞌnea kemoꞌa inake huno 
kamaleꞌne

Anumaya Kotiꞌa inake huno nehe “Ita afotapimoki apaꞌki alitapa 
asaka nehutapa keꞌapi kanale ya hutapa afeo. Ani kava hisayana 
mako ya hulapatekauve.” huno loꞌkiya vai maleꞌne. Inake huno 
loꞌkiya vaiꞌne “Kanaleꞌya hutapa yatala afina mani mopale 
maiꞌnetapa kosufa aneꞌkano lekae.” huno loꞌkiya vai maleꞌne huno 
kamaleꞌneane.

Mani kemoꞌa inake huno huꞌne “Ani kava hisakeꞌnaena ani kanale ya 
lapamikoe.” huno loꞌkiya vai maleꞌnea ke hokoteno ke male maleꞌnea 
kefati huꞌne.

4 Afoꞌapimokitapa mafaꞌnetapimoki afiꞌa hapai vaisaya akufa ke hu 
oꞌapatetapa Anumayamo keke alitapa apaya heo.

Aliꞌya vayaꞌmoki keꞌae kava vayaꞌapimoki keꞌaefe huꞌne.
5 Lapaꞌkaeya aliꞌya vayaꞌmokitapa kava vayatapimokife koliꞌapi 

nehutapa ke hisaya ke afitapa aꞌkame maleo. “Anumayatimo aliꞌya 
neꞌalune.” nehutapa aole lapaꞌku lapaꞌkesa oꞌafitapa kanale hutapa ani 
aliꞌyate maiyo. 6  Haviku ma ke hutapa afisaki “Kava veꞌkamoꞌa nakaeyafe 
‘Kanale veꞌka maiꞌnane.’ huno hunatese.” nehutapa apaulakale kanale 
aliꞌya aliꞌyafenaki aluleka uꞌnisea afinaꞌae kanale ya hutapa aliꞌya 
aleo. Miꞌko afina kanale ya hutapa aliꞌya neꞌalitapa “Kalaisi aliꞌya vaya 
maiꞌnone.” hutapa ameka lapaꞌkufaleti ohutapa alaki lapaipa alakepaꞌafati 
Anumaya Koti haisea kava heo. 7 Lakaeya “Ma mopale veꞌkaꞌaleꞌke mani 
aliꞌya noꞌalunaꞌmaki Anumayamoteꞌae mani aliꞌya neꞌalune.” hutapa 
lapaipa kanale hutapa aleo. 8  Lapaꞌkaeya ako afiꞌnae mako vayaꞌmoki 
apaꞌkaiꞌapi aliꞌya neꞌalea vayapi alu veꞌkamo aliꞌya neꞌalea vayapi kanale 
aliꞌya alisayana Anumayamoꞌa kanale miya apamike.

9 Lapaꞌkaeya aliꞌya vayaꞌaite kava vayaꞌapimokitapa lapaꞌkaeyaꞌae ani 
kava hutapa Anumayamofe lapaꞌkesa afiꞌnetapa aliꞌya vayana kanale 
kavaꞌake hupateo. Miꞌko afina ke oꞌapamaꞌkeo. Lapaꞌkaeya ako afiꞌnae 
lapaꞌkaeya kava veꞌkaꞌae apaꞌkaeya kava veꞌkaꞌae makoꞌke veꞌkakeno 
koꞌkuꞌnapi maiꞌneno miꞌko vayana mako aiyayi huno yakai nelate.

Anumayamona apaꞌku amiꞌnaya vayana la hu haleku 
a fai neꞌalea ati vayaꞌkana huꞌa maiꞌnae.

10 Nakaeya mani ke huꞌna hano hukefe hoe. Lapaꞌkaeya 
Anumayatimoꞌae aitapa kamatapa loꞌkiya vaitapa akaiꞌa loꞌkiya 
ayamufaꞌale maiyo. 11 Sataꞌa eno ano lapavataka hukefe kesi ke 
huno lapatafa ohisea yafe miꞌko Anumaya Kotiꞌa lapamiꞌnea yana la 
hisaya halekuna ata afaitapa alaki hulisae. 12  Lakaeya vayatafaꞌae la 
nohunaꞌmaki hanale maiꞌnaya Sata afeꞌyakaꞌae ma mopale hani yapi kava 
huꞌnaya Sata afeꞌyakaꞌae ma mopaleꞌae hiyateꞌae neꞌmaiya loꞌkiyaꞌapi 
haneꞌnea Sata afeꞌyakaꞌae la nehune. 13  Ani yafe lapaꞌkaeya miꞌko 

Anumaya Koti lapamiꞌnea halekuꞌyaka alitesakeno lusi la vaꞌyi hisea 
afina lapauꞌvaiꞌninaketapa hetitapa loꞌkiya vaitapa miꞌko la hu yana 
akasetapa maikae.

14 He lapaꞌkaeya ma kava hutapa heteo. Lapafafafi kamai nofi a neꞌalea 
kava hutapa Anumaya Koti lamake keꞌa atapa alaki hulitapa maiyo. 
Lahapaifiꞌyale kapa vailiꞌneꞌa la nehaya kava hutapa kanale auꞌava 
kavana loꞌkiya vaitapa hisayana lapaꞌku mafaꞌne alino auꞌvailapatekaiye. 
15 Lapaꞌkaeya miꞌko afina Anumaya Kotiꞌa ma mopafi vayaꞌae alino 
falu huno maikefe nehea kanale ke hapapaisuna yafene nehutapa 
lapaiya ano vailikeno atafa hu neꞌalea kava hutapa ani ke hutapa fole 
aisaya yafe alitapa avatati hutapa maiyo. 16  Miꞌko ani yana alitetapa 
Yisasiꞌa lakaeyate faliꞌnea yafe afitapa lapaipafi maleꞌnaya yatapimoꞌa 
halekuꞌkana huꞌninanakeno Sataꞌa ata nelea keveleti lahapaeseaꞌmaki 
lapaipafi maleꞌnaya yaꞌmoꞌa haleku vailapatekaiyanakeno ani ata 
nelea keve ano asu hekaiye. 17 Anumaya Kotiꞌa lapaꞌku lapame ako 
alino katiꞌnea yana kapaleti alo humale kaꞌkolitaꞌkana hutapa alitapa 
lapaꞌkenopalena vaiyo. Vai maletetapa lapayapina hakina alileo. Ani 
hakina Anumaya Koti Fate Akufa Avamuꞌamo hakina Anumaya Koti ke 
haneꞌniki atafa huleo. 18  Alitapa loꞌkiya vaitapa Anumaya Koti Fate Akufa 
Avamuꞌmo loꞌkiyaleti miꞌko afinana Anumayamoteka fate fate yatefe 
ke hutapa afike afike heo. Anumayamoteka afikesaya yafe yakaitapa 
maiꞌnetapa afike afike nehutapa Yisasina apaꞌku amiꞌnaya vayaꞌaife 
“Apaya ho.” hutapa afikesaya yafe lapaꞌkesa afifi hutapa maiyo. 19 Ina 
kava nehutapa nakaeyaꞌae naya hisea yafe Anumayamoteka ke hutapa 
afikeo. Nakaeya atali huꞌna koli ohuꞌna loꞌkiya vaiꞌna maiꞌneꞌna Anumaya 
Kotiꞌa ako falaꞌkino maleꞌnea ke Yisasiꞌa lakaeyate faliꞌnea yafe kanale 
ke hisoa yafe loꞌkiyaꞌa namiteno ani ke navayale malesikeꞌna kanaleꞌya 
huꞌna fole aisoa yafe ke hutapa afikeo. 20 Nakaeya Kalaisi avayafati ke 
hisoa yafe hunatekeꞌna ani ke huꞌna fole neꞌaukeꞌa nofi hunateꞌnayanaki 
meniꞌae koli ohuꞌna loꞌkiya vaiꞌna ani ke huꞌna fole aisoa yafe 
Anumayamoteka afikekeno kanaleꞌya huno naya hino.

Atupa ke huꞌne.
21-22  Nakaeya ina kava ma kava huꞌna neꞌmauva auꞌava yaꞌni lapaꞌkaeya 

afisae huꞌnae mako Anumayamo aliꞌya veꞌka kanaleꞌya huno aliꞌyaꞌa 
neꞌalea veꞌkakeꞌna nakaeya lusiya huno nahau nayamopafati neꞌnahaiya 
konakaꞌnimo akiꞌa Tiꞌkiꞌkasina hutesukeno lapaꞌkaeyate neꞌuno miꞌko 
nakaeya navake lahapapaisiketapa neꞌafitapa lapaipamoꞌa kanale hisea 
yafe ani veꞌka hutesukeno uke.

23  Anumaya Koti Afotimoꞌae Anumayati Yisasi Kalaisiꞌae lapaꞌkaeya 
nepu lasakita lapaipa falu lahapaisea yaꞌae Yisasife afitapa lapaipafi 
malesaya loꞌkiyaꞌae lahapau lapayamopafati nelahapaiya yaꞌae 

lapamisaꞌae huꞌnae nehoe. 24 Anumayati Yisasi Kalaisite lapaꞌkuꞌa akola 
amitapa alakepa huꞌnaya vayaꞌmokitapae Anumaya Kotiꞌa lapaꞌkaeya 
alino kayone hulapatese huꞌna nehoe. 

